
Nafarroako Gobernuak 9,6 milioi € erabili ditu, 2007an, gutxieneko alargun pentsioak eta lanbide arteko gutxieneko soldata berdintzeko
Neurriak 8.113 onuradun izan ditu

Ostirala, 2008ko urtarrilaren 25a. Nafarroako Gobernuak, Familia, Gazteria, Kirol eta Gizarte Gaietako Departamentuaren bidez, 9.648.613 € erabili ditu, 2007an, gutxieneko alargun pentsioak osatzeko eta Lanbide arteko Gutxieneko Soldatarekin (LGS) parekatzeko. Neurriak 8.113 onuradun izan ditu (8.107 emakume eta 6 gizon, alargunak guztiak ere). 

Ildo horretan, gogoan izan behar dugu Nafarroako Gobernuak ematen duen osagarria (egiaz murrizpen fiskala dena), bi modutan jaso daitekeela: batetik, hileroko ordainketa gisa (aipaturiko murrizpen fiskalaren aurrerakin gisa), Gizarte Segurantzaren gutxienekoetarako osagarria duten gutxieneko alargun pentsioetarako (joan den urtean ordaindutako 9,6 milioi euroak modalitate horri dagozkio); eta bestetik, ordainketa bakarrean, Lanbide arteko Gutxieneko Soldata baino txikiagoa eta gutxieneko alargun pentsioaren parekoa edo handiagoa den alargun pentsioa kobratzen duten gainerako onuradunentzat (horiei dagokien osagarria 2007ko ekitaldiko errenta aitorpena egin ondoren jasoko dute, ordainketa bakarrean, murrizpen fiskal gisa). 
Beraz, 2007an dagoeneko ordaindutako 9,6 milioi euroei 2007ko errenta aitorpenari dagokion zenbatekoa erantsi beharko zaie. 

2008ko osagarriak 

2008an ere, Nafarroako Gobernuak pentsioetako osagarriak eguneratzen jarraituko du, aipatu ditugun bi modalitateen arabera: 

1- Hilero: Gizarte Segurantzaren gutxienekoetarako osagarria duen gutxieneko alargun pentsioa jasotzen duten lagunek, eta gaur egun Nafarroako Gobernuaren laguntza jasotzen dutenek. 


2008an, Lanbide arteko Gutxieneko Soldata 8.400 €-koa izanen da (aurreko urtekoa baino handiagoa), eta ondorioz, Nafarroako Gobernuak gutxiengoetarako osagarria duten gutxieneko alargun pentsioak Gizarte Segurantzak ezarritako modalitateei jarraiki osatuko ditu. Ordainketak otsailaren hasieratik aurrera eginen dituzte.

- 65 urte edo gehiagoko pentsiodunek eta %65etik gorako ezintasuna duten pentsiodunek 71,51 €-ko osagarria jasoko dute hilero, Nafarroako Gobernuaren eskutik. 

- 60 eta 64 urte arteko pentsiodunek 114,37 €-ko osagarria jasoko dute hilero.


- 60 urtetik beherako pentsiodunek 232,66 €-ko osagarria jasoko dute hilero.


Familia zama duten pentsiodunei dagokienez, 615,66 € kobratzen dituzte hilean. Lanbide arteko Gutxieneko Soldataz gainetik dagoen zenbatekoa da, eta beraz, Nafarroako Gobernuak ez die osagarririk ematen. 
2- Errenta aitorpena egitean: Lanbide arteko Gutxieneko Soldata baino txikiagoa eta gutxieneko alargun pentsioaren parekoa edo handiagoa den alargun pentsioa kobratzen duten lagunek, errenta aitorpena egiten dutenean jasoko dute pentsioen osagarria. Talde horretako lagunek urteroko ordainketa bakarrean jasoko dute osagarria, errenta aitorpenaren izapideak egiten dituztenean. Erreta aitorpena egiteko obligaziorik ez izanagatik, nahitaez egin beharko dute osagarria jaso nahi badute.
Amaitzeko, SOVI (Zahartzaroko eta Elbarritasuneko Nahitaezko Asegurua) erregimeneko pentsioei dagokienez, Nafarroako Parlamentuak berrikuspena egin du berriki, eta 2008ko Nafarroako Aurrekontu Orokorretan jaso dute horren berri. SOVI erregimeneko alargun pentsioak parekatzeko erabakia hartu dute, hain zuzen (aurten eginen dute).

